
Sulat si Paulsime' a'a
Pilipihin

Pahati sabab sulat si Paul si
me aa Pilipihin
Puweblo Pilipihin la'i si Makedoniya, dambuwa'

probinsiya si lahat Girik. Puweblo hadje miya'an
duk ekka a'a bangsa Roma patenna'isab la'i.

Magusihat si Paul la'i si Pilipi tagna'ne tekka si
Makedoniya. Sabab pagusihat si Paulin, ekka a'a
kahagad pu si Isa Almasi. Pagen te'ed sandelde pu
st Isahin. Malasa siye pu si Paul duk kalasahan
st Paul isab siye. Daran iye pil nindew siye la'i si
puweblo Pilipi. Tinabangan isab we' de si Paul.

Pagkale me' masandel pu si Isa la'i si Pilipi-
hin we' takalabusu si Paul, dina'ak we' de dan-
gan me' sawe'den, inénan Epaprode ptl nabangan
iye. Mabo'o isab siye sin pu si Paul paggastune.
Hangkan hep nulat iye pi si siye magsampii-samat
sabab tabang pinabo'ohande si iyehin. Si su-
latne inin sinessa'an siye we' ne dina'ak pinapa-
gen sandelde pu si Isa Almasihin. Pa'inne subey
siye magkeg bisan siye dem kasusehan duk kasigpi-
tan. Sinessa'an isab siye dina'ak hinalli'an te'ed me'
gurumagdusta'in.

1 Sulat inin amban si Paul duk Timoteo, me'
dara'akan Isa Almasi. Pasampay kami inin piyu
si ka'am kémon me' masandel pu si Isa Almasi

malu'u si lahat Pilipihin duk sampay si me'
bahi'bin duk si me' tabangbin.

2Karayaw ka'am luwal ipat Samaten bi Tuhanin
duk Panuhutanten bi, si Isa Almasi. Karayaw isab
ka'am urungande kasanyangan dem ateybi.

Magsukul si Paul duk ngampun-ngampun

3 Hadje pagsukulku si Tuhanin kahaba' ka'am
tapikilku.

4 Duk kahaba' ku ngampun-ngampun si Tuhan
para si ka'am, kégan te'ed dem ateykun,

5 pegge' ta'essebku bang sa'ingge panabangbi
aku magmahalayak aka-aka mahap sabab Isa Al-
masihin. Kemuwe tagna' sandel ka'am pu si Isa
Almasi sampay ma'in, tinabangan ne ku pa'in we'
bi.

6 Pegge' Tuhanin hep managna'an hinangne
mahap inin lu'u dem ateybi, kabugtu'anku we'
ga'idehenganne hinangne inin samanta'an ga'i pe
ta'abut ellew pabalik Isa Almasi mapitu si dun-
yahin.

7 Patut ka'am pikilku pegge' tu'u ka'am dem
ateyku. Pegge' bisan ku magmahalayak atawa
meébbegan aka-aka mahapin, duk bisan baytuku
ne tu'u dem kalabusu, tumuhut du ka'am si aku
si hinang pinangurung Tuhan si akuhin pegge'’
tinabangan ku we' bi.

8 Tuhanin saksi'’kun we' to'o pina‘inku inin, we'
asal ngesseb ku te'ed si ka'am pegge' lasaku si
ka'amin kuwe' isab lasa Isa Almasi si ka'amin.

9 Paku-pakuku si Tuhan karayaw pasong pe te'ed
paglasa-ilasabin. Karayaw isab we' pasong pan-

gata'ubi sabab Tuhanin. Duk ine-ine tekka si
ka'am karayaw urunganne ka'am kata'u,

10 supaya tapa'ilbi bang ine asal tamanan
mahap subey hininangin. Manjari sutsi ateybin
duk ga' niya' a'a nalla' ka'am pagtekka ellew
pabalik Isa Almasi pitu si dunyahin.

11 Hatulanbin hap ne te'ed pegge' tabangan Isa
Almasi ka'am. Manjari pagkite me' a'ahin hatu-
lanbi mahapin, pahadjede duk pudjide Tuhanin.

Pangalabusu si Paulin mole' si kahapan
12 Me' kapungtina'ihanku masandel pu si Isa
Almasihin, kabaya'ankun we' kata'uhanbi du we'
kémon ma'umantag si akuhin mole' si kahapan du.
Pegge' pasong palatag aka-aka mahap sabab si Isa

Almasihin. o
13 Sabab pangalabusu aku inin kémon me'

guwaldiya si astana' sultanin duk kémon me' sin-
duwe matu'uhin isab ngata'u ne we' pu'unku ki-
nalabusu sabab panuhutku Isa Almasihin.

14 Duma'in hadja miya'an. Sabab pangalabusu
akuhin ka'ekkahan me' pungtina'ite bi masandel
pusilsahin ngabasag sandelde si Panuhutanin Isa
Almasi, duk pasong pe siye bahani duk ga' niya'
talew-talewde magmahalayak lapal Tuhanin.

15 To'o niya' siye magmahalayak sabab si Isa
Almasi pegge' ngimb siye si aku duk baya' siye
ngalindihan aku. Saguwa' niya' isab magmaha-
layak pegge' asal kabaya'anden we' ngata'u me'

a'ahin sabab Almasi. =~ _
16 Magmahalayak siye inin hawal lasade si

akuhin pegge' kata'uhande we' tapene' ku we'
Tuhanin supaya bébbeganku aka-aka mahapin.

17 Saguwa' me' sinduwehin, iye mangimbiihan
akuhin, duma'in hangkan siye magmahalayak
we' dambiis-biis ateyden, saguwa' magmahalayak
siye supaya siye pinahadje we' a'a. Duk
kabaya'anden we' sabab hininangde inin
katambahande kasusehankun tu'u dem kalabusu.

18 Saguwa' ga'i ne maka'ine! Hap sababnen
atawa ga'i, basta tamahalayak hadja sabab Isa
Almasi, kégan ne ku te'ed.

19 Duk magkég ne ku pa'in pegge' kata'uhanku
we' pinaluwas du ku amban kalabusu inin pegge'
luwal ka'am ngampunan aku duk pegge' tinabang
ku we' Niyawa Tuhanin.

20 Asaliye te'ed kabaya'ankun duk inase-asekun
we' ga'i ku te'ed dapat si hinang pinasuku' Tuhan
si akuhin. Bang du si' ku luwal bahani magmaha-
layak, lagi' ne kuwe'itu, supaya tapudji Isa Almasi
sababku. Bang ellum pe ku atawa bang pinapatey
ku, kabaya'ankun tapudji Almasi sababku.

21 Pegge' bang aku, hangkan ku baya' ellum
tu'u si dunya supaya tapudjiku ne pa'in Almasi.
Saguwa' bang ku matey, na pasong ne hap si aku.

22Hap isab bang taha'-taha' pe umulkun supaya
ku kapaghinang namba pu si Isa Almasi. Ga'i

kata'uhanku bang inggehin pinene'kun, ellum ke
atawa matey.

23 Kahunitan ku mikil. Baya' ku matey duk ku
mura tapl pu siIsa Almasi pegge' pasong inin hap.

24 Saguwa' sabab ka'am gam pe ku ellum dahu'
supaya ka'am tatabanganku.

25 Kabugtu'anku we' subey pe ku nabangan
ka'am hangkan kata'uhanku we' ga'i pe ku matey,

saguwa' tu'u pe ku si ka'am supaya tatabangante
ka'am duk ngabasag pe te'ed sandelbi pu Isa Al-
masihin duk pasong isab kégbin.

26 Duk bang ne ku lu'u balik si ka'am, aku ne jan
pamudjihanbi Isa Almasihin.

27 Iye ma'importantehin we' kawul-pi'ilbin ga'i
pabidda’ amban me' panolo' dem aka-aka mahap
sabab Almasihin, supaya bang tabalik ku piyu
mayaman ka'am atawa ga'i ne, takaleku du pa'in
we' magdambuwa' atey ka'am duk pamikilbin
pateteg du pu si Isa duk inapasbin magtuhut
ka'am mébbegan aka-aka mahap sabab si Isahin.

28 Da'a_ka'am tinalew si me' mamantahan
ka'amin. Pegge bang ka'am ga'i tinalew, tahatide

du iyan we' siye ileggahin duk ka'am inurungan
umul ga' niya' tamananne pegge' Tuhanin mana-
bangan ka'amin.

29 Sabab Isa Almasi niya' kahapan pinangurung
si ka'am. Kahapan miya'an duma'in hadja we'
sandel ka'am pu siIsa Almasi, saguwa' we' nandal
ka'am isab kasigpitan sabab sandelbi si iyehin.

30 Sabab sandelbi pu Almasihin magsandal

ka'am kabinasahan kuwe' akuhin. Matu'uhin
tak1teb1 me' kasusehan sinandalankun duk
kuwe'itu takalebi we' magsandal pe ku.

2

Almasi subey binatukanin

1 Me' kapungtina'ihanku masandel pu si Isa
Almasihin, kata'uhanku we' pegge' asal sandel
ne te'ed ka'am pu si Isa Almasi asig ne ateybin.
Duk pegge' kata'uhanbi we' malasa iye si ka'am

hangkan ga'i ka'am suse. Pinagdambuwa' me'
ateybin we' Niyawa Tuhanin. Maglasa-ilasa ne
ka'am duk ma'ase' ka'am si pagkasibi masandel
pu si Isahin.

2Hangkan hep pakuku si ka'am we' subey ka'am
maglasa-ilasa duk magsulut-sulut ka'am duk mag-
dambuwa' pamikil duk magdambuwa' dem atey.
Bang hinangbi inin, jukup ne kégkun.

3 Ine-ine hinangbi, da'a angutun bi mahadje
dibi. Saguwa' subey ka'am magdiyawa' atey si
sawe'bi duk subey luwal kimmatanbi sawe'bin
langkew amban ka'am.

4 Da'a hadja iye tapikilbin kahapanbin, saguwa'
pikilun bi isab kahapan me' sawe'bin.

5 Pagateybin subey kuwe' pagatey Isa Almasi-
hin.

6 Asal ne iye Tuhan saguwa' kuwe' ga' miya'an
mahalga'siiye

7pegge' amban baya'ne inambanan we' ne kémon
suku' si iyehin duk maglilla' iye manjari
banyaga'.

Duk manjari iye manusiya' tu'u si dunya.

8 Pagmanusiya' ne iye, ga' palangkewne dinen
saguwa' diyawa' ateynen duk tinuhut we'
ne kémon panganda'akan Tuhan iyehin
bisan pe sampay matey iye ilansang diyata'
olom.

91ye hep inin sababnen hangkan iye pinalangkew
te'ed we' Tuhanin duk ginellal iye
palangkew amban kémon,

10 supaya kémon mala'i si surga'in duk matu'u si
dunyahin duk sampay kémon me' pateyin
pasujud mudji si Isa.

11 Duk kémon siye magbennal du we' Isa Almasi
asal tamanan malangkewin. Pa'inde iyan,
“Isa Almasi, iye Panuhutanten bi kémon.”
Duk sabab inin, tapudji du Samaten bi
Tuhanin.

Danta' ninagan dunyahin

12 Manjari me' bagayku, palu'uku si ka'amin,
luwal tuhutbi usihatkun. Na pasong ne pegge'
ga' ne ku Iu'u si ka'am, asal subey te'ed tuhutbi.
Subey ka'am talew si Tuhan duk magmatabat siiye
duk dangan-dangan ka'am magge'es ngubusan hi-
nang tinagna'an Tuhan dem ateybin panimbulne
ka'amin.

13 Pegge' Tuhanin luwal ka'am tabanganne su-
paya ka'am ngatu nuhut kinabaya'annen duk su-
paya asal tahinangbi kinabaya'annen.

14Ine-ine subey hinangbi, hinangun bi duk da'a
ka'am ngutu'-ngutu’ atawa nganjawab,

15supayaga'niya'la'atlu'usika'am duk ga' niya'
nalla’' ka'am. Ka'am me' anak Tuhanin, hangkan
subey hap lunglun kawul-pi'ilbin, bisan ka'am
tu'usidunya patenna'diyaleman me'a'alibed duk
la'atan. Ka'am dalil me' danta' tu'u si dunya.

16 Subey ka'am ngurung danta’ si siye, hatinen
akahun bi si siye lapal Tuhan maka'urungan siye
umul ga' tamanannen. Bang inin hinangbi asal
kégan ku manamal pagtekka ellew pabalik si Isa
Almasi mapituhin pegge' kata'uhanku du we' hap
ka'ujudan paghinangku malu'u si ka'amin.

17 Sandelbi pu si Isa Almasihin dalil kulubanbi
si Tuhan makasulut iyehin. Awwalley a'a magku-
luban si Tuhanin subey isab mu'us ininum su-
paya ganap pagkulubannen. Bang ku upama
pinapatey, laha'kun kuwe' dalil ininum binu'usan
miya'an pegge' maglilla' ku matey bang iye kin-
abaya'an Tuhanin. Manjari, bang matey ku kégan
pe ku, duk kégan ku kuwe' ka'amin.

18 Damikkiyan isab, bang sa'upama ku matey
subey ka'am kégan kuwe' akuhin.

Si Timoteo duk Epaprode

19 Bang amban kabaya'an Isa Almasi,
Panuhutanten bi, da'akku sa' Timoteo piyu si
ka'am mura supaya pagbalik iye, kabo'ohanne ku
aka sabab ka'am duk asig ateykun.

20 Si Timoteo du hadja dendangan matu'u mag-
agal manamal kuwe' akuhin sabab ka'am.

21Sinduwehin iye hadja tapikilden kahapanden,
duma'in sabab hinangde pu Isa Almasihin.

22 Saguwa' si Timoteo, kata'uhanbi du we' asal
kapangandelan iye. Panabangne aku magmaha-

layak aka-aka mahapin, kuwe' ne panabangne di
samanen.

23 Hangkan da'akku du iye piyu si ka'am
pagkata'uhanku ne bang inumeyde si akuhin
tu'u.

24 Ngandel ku si Panuhutanten bi si Isa Almasi
we' tapiyu du ku isab si ka'am mura.

25 Tapikilku isab we' subey ne da'akku ba-
lik piyu si ka'am pungtina'iten bi si Epaprode.
Dina'ak hep iye we' bi pitu nabangan aku. Asal

iye sawe'ku maghinang si Tuhanin duk sawe'ku
mamebbegan aka-aka mahapin.

26 Essebne te'ed ka'am duk batang te'ed ka'am
kémon kitene. Suse iye pegge' takalebi we'sakiiye.

27 To'o, bakas saki iye duk arak ne matey.
Saguwa' ka'ase'an iye we' Tuhanin duk duma'in
hadja iye, sampay aku isab, ka'ase'an du ku
we' Tuhanin pegge' bang iye miya'an matey
magkatamba kasusehankun.

28 Hangkan hep kabaya'anku te'ed we'tapiyune
iye si ka'am supaya ka'am magkég bang magkite
ne ka'am balik. Manjari pakulang ne kasuse-

hankun. _ .
29 Hangkan bang tekka iye lu'u sabuhun bi iye,

duk magkeg ka'am, pegge iye pungtina’ite bi
sabab sandel isab iye si Panuhutanten bi Isa Al-
masi. Subey pagaddatanbi kémon a'a kuwe' iye-
hin,

30 pegge' arak te'ed iye matey sabab paghi-
nangne pu si Almasihin. Ga' kayimananne umul-
nen supaya ku hadja katabanganne pegge' ga'i ku
katabanganbi masa miya'an.

3

Bang ine pangandelan si Paulin

1 Me' kapungtina'ihanku masandel pu si Isa Al-
masihin, taman inin sa' panessa'ku si ka'amin.
Subey ka'am luwal magkég pegge' ka'am suku' pu

si Almasi. Ga'i maka'ine si aku bisan tabalikku
bakas sinulatku si ka'amin, duk hap si ka'am duk

ka'am asal maghalli'.

2 Papateng-pateng ka'am pegge' niya' iyu' me'
a'a lu'u maghinangan la'at. Pangénku siyehin me'
asu bingis. Ga'i to'o me' panolo'den, we' subey ko'
me' a'ahin inislam meke siye tayima' Tuhanin.

3Saguwa' kite bi me' masandel pu si Isa Almasi-
hin, kite bi me' a'a tinayima' Tuhanin, duma'in
siye, pegge' kite bi pahadjete bi Tuhanin sabab
tabang Niyawa Tuhan dem ateyten bi. Duk
magkég kite bi pegge' suku' pu si Isa Almasi kite
bi. Duk duma'in pangandelanten bi me' hinangan
si baranten kuwe' magislam miya'an.

4Makajari si' ku ngandel si me" hinangan kuwe'
inin. Bang niya' a'a magpa'in we' tayima' Tuhanin
iye sabab panuhutne agamane Yahudihin, tada'ag
pe iye we' ku.

5 Pegge' aku inin walum bahangi ku hadja diy-
ata' kapan inislam ne ku sa addat Yahudihin. Me'
matetto'akun tubu' Benjamin, dambuwa' anak
papu' kamihin Isra'il. Asal aku inin purul Yahudi.
Bang pasal sara’ sinulat si Musahin, asal tinuhut
te'ed we' ku pegge' dambuwa' ku Pariseo, me'
mameébbegan sara'in.

6 Duk hawal ellegku si agama Yahudihin, bini-
nasa we' ku sasuku masandel pu si Isa Almasi-
hin pegge' ga'i siye kahagad kuwe' akuhin. Bang
pasal panuhutku me' da'akan dem sara' tasulat si
Musahin, ga' niya' salla'-salla'ku.

7 Matu'uhin kannalku we' kémon miya'an mo'o
kahapan si aku. Saguwa' kuwe'itu ga'i ne ku ngan-
del sime'miya'an pegge' kata'uhanku we' ga' niya'
gunane. Isa Almasi hadja pangandelankun.

8 Duk duma'in hadja miya'an, saguwa' kémon

ne mamahalga' si aku matu'uhin, tinayikutan
ne we' ku supaya hadja kata'uhanku Isa Almasi,
Panuhutankun, pegge' pasong te'ed inin mahalga'
si aku. Sabab iye tinayikutan we' ku kémon
miya'an duk kimmatanku kuwe' me' seggit hadja
supaya ku tapanuhut pu Almasi,

9 duk supaya ku kapagdambuwa' duk iye. Ga'
ku kinimmatan bentel sabab panuhutku sara'in
saguwa'kinimmatan ku bentel sabab sandelku pu
Almasihin. Kabentelan inin pangurung Tuhanin
bang kite sandel pu Almasi.

10 Tye hadja kabaya'ankun we' kata'uhanku
te'ed Almasi. Hatinen mabaya' kata'uhanku bal-
akat mamakellum iye balik amban kamatey-
nen duk mabaya' ku magsandal katiksa'an kuwe'
panandalne me' katiksa'an matekka si iyehin.
Kabaya'ankun we' tatuhutku hadja kinabaya'an
Tuhanin kuwe' panuhut Almasihin bisan sampay
matey iye.

11 Hangkan inin kabaya'anku, supaya si
pasongan pinakellum du ku amban kamateykun
duk ellum ku salama-lama.

Magge'es duk ta'abut inapasin

12 Ga'i ku magpa'in we' tepe si aku ne kémon
miya'an atawa we' kuwe'itu ga' ne niya' salla'-
salla’ku. Saguwa' apasku ne pa‘in ngahinang
kinabaya'an Isa Almasihin pegge' inin sababnen
hangkan ku pagdapu'ne.

13To'o, me' kapungtina'ihanku, ga' pe ta'abutku
inapasku inin, saguwa' ga'i ne pikilku me' bakas
talabeykun. Iye hadja pinikilkun kuwe'itu

magge'es te'ed supaya tepe si aku kémon
kabaya'an Tuhan para si aku si pasonganin.

14 Magge'es ne ku pa'in supaya du tasangkaku
kahapan pangurung Tuhan akuhin. Kahapan inin
umul salama-lama. Tinawag ku we' Tuhanin
supaya tapangurungne umul inin si aku pegge'
sandel ku pu si Isa Almasi.

15 Manjari kémon kite bi me' mabasag sandelne
pu si Isa Almasihin subey sali'-sali' pamikilten bi
sabab me' miya'an. Saguwa' bang niya' ka'am
seddili pamikilbin, na, papasti' Tuhanin du inin si
ka'am.

16 Saguwa' subey tuhutte bi ne pa'in me' bakas

panolo’ Tuhan si kite bi kemuwe matu'uhin.

17 Manjari me' kapungtina'ihanku, batukanun
bi ne pa'in kawul-pi'ilkun. Pandogahanun bi isab
me' a'a mamatukan kawul-pi'ilkun duk batuka-
nun bi siye.

18 Daran ka'am akahanku inin matu'uhin,

duk kuwe'itu akahante ne isab ka'am balik duk
makatangls tangis aku, we' ekka a'a magpa in

we' suku' pu si Isa siye saguwa' takitete si kawul-
pi'ilden we' kuntarahande du tolo' sabab kamatey
Almasi diyata' olomin.

19 Ujud tapi du siye si narka' pegge' me' napsu-
den kuwe' tuhande, iye luwal tinuhutden. Imbes
siye iya', magbantu pe siye sabab me' hinangande
maka'iya-iya'in. Duk iye luwal pinikilden me'
bayu'an si dunya inin hadja.

20 Saguwa' kite bi, lahatten bi 1a'i si surga' duk
asal agad-agadte bi te'ed pabalik manimbul Kkite-
hin biamban surga, iye Isa Almasi, Panuhutanten

21 Bang pitu iye, pindahanne ne barante bi
malamma duk mamatey inin duk hinangne
kuwe' barannen ga'i matey-matey duk makajari
patenna’ la'i si Tuhan. Si Almasi taga balakat
magbaya'si kémon-kémonin duk gunane balakatne
inin pama'ahune baranten bi.

4

Me' panessa'’

1 Hangkan hep me' kapungtina'ihanku
masandel pu si Isa Almasihin, bang inin inase-
asete bi amban Almasihin, subey Kkite bi asal
pateteg te'ed sandel si iye. Kalasahante ka'am
duk essebte te'ed ka'am. Ka'am jannen hangkan
ku kégan duk sinna ku te'ed si ka'am.

2 Ka'am, Yudi duk Sintiki, buyu'-buyu'te ka'am
subey ka'am magsulut-sulut pegge' ka'am kuwe'
magpungtina'i ne sabab sandel ne ka'am pu si Isa

Almasi Panuhutanten bi. _
3Duk ka'uisab, sawe'ku kapangandelan maghi-

nang si Tuhan malu'uhin, tabanganun ko' aku
me' dende iyan duk siye magsulut-sulut. Pegge'
matu'uhin tinabangan ku te'ed we' de supaya
palatag aka-aka mahapin. Magtuhut siye duk si
Kelemen duk me' sawe'ku sinduwe maghinang

si Tuhanin. Me' énden kémon tasulat ne du we'
Tuhanin dem hbru pangahstahanne én me' a'a

taga umul si surga' ga' tamanannen.

4Subey ka'am luwal kégan pegge' suku' pu si Isa
Almasi ka'am. Balikku pina‘inku miya'an. Subey
ka'am kégan.

5 Subey sulut-sulutbi sawe'bin pegge' song balik
ne pitu Isa Almasi, Panuhutanten bi.

6 Da'a ka'am suse sabab ine-ine. Saguwa' bang
ka'am ngampun si Tuhan, pakuhun bi si iye me'
sukalbin duk da'a kayipatanun bi magsukul siiye.

7Manjari pasanyang Tuhanin iyan dem ateybin
duk dem pikilanbin pegge' suku' pu si Isa ka'am.
Duk kasanyangan inin ga'i takila-kila.

8  Manjari si katambusannen, me'
kapungtina'ihanku, subey luwal pikilbi hadja
sasuku mahapin duk me' pata' pinudjihin.
Pikilun bi hadja me' mabennalin duk me' pata’
pinahadjehin duk me' hinangan mabentelin.
Pikilun bi sasuku masutsihin duk me' makasinna-
sinnahin duk me' tapudjihin.

9 Ine-ine ta'ayabi duk tasangkabi amban
aku, amban bissaku ke atawa amban me'
hinangankun, subey te'ed tuhutbi. Duk lu'u du
si ka'am Tuhan mangurung kasanyangan dem
ateyten bi.

Magsukul si Paul

10Kegan ku te'ed duk magsukul ku si Panuhutan-
ten bi pegge' tinabang ne isab we' bi sukalkun.
Kata'uhanku we' bisan tiggel-tiggel bahu tekka
inin pitu si aku, duma in hatmen we' ga' ka'am
gagal si aku saguwa' pegge' ga tapabo ohanbl

11 Duk duma'in hangkan inin pa'inku we' sabab
kasukalan ku, pegge' biyaksa ne ku bisan ine-ine
talabeyku, niya' si aku atawa ga', ga'i ku magsuse.

12Talabeyku ne kasukalanin duk talabeyku isab
maniya' maglabi-labihin. Biyaksa ne ku hangkan

hep bisan antag duk bisan sumiyan, bang ku
esso atawa inusan, bang labi-labihan ku atawa
kasukalan, masi ku ga'i magsuse.

13 Tahinangku inin kémon pegge' tinabangan ku
we' Isa Almasi duk urunganne ku basag.

14 Saguwa' asal hap pegge' tinabang ku we' bi
sakali' ku dem kasusehan.

15 Ka'am me' malu'u si Pilipihin, kata'uhanbi
duwe' tagna' magmahalayak ku aka-aka mahapin
lu'u si ka'am, ubus pagtahala’ ku amban la-
hat Makedoniya, luwal hadja ka'am da grupu
me' masandel pu si Isa malu'uhin manabang

sukalkun.
16 Duk pala'‘iku isab si Tessalonikahin, duma'in

hadja mintedde pamabo'obi sin si akuhin pana-
bangbi sukalkun.

17 Duma'in we' sinna ku hadja makasangka
amban ka'am. Saguwa' asal kabaya'ankun we'
magkatamba pahala'bi amban Tuhanin.

18 Kuwe'itu ga'i ne ku kasukalan pegge'
tasangkaku ne amban Epaprode me' lasa-
lasahan pinabo'ohanbi si akuhin duk maglabi-
labi pinangurungbi si aku inin. Kuwe' du inin
pangurungbi si Tuhan duk kasulutan te'ed

Tuhanin si ka'am.
19 Duk tabang Tuhanin du kémon sukalbin

amban alatane ga'i takila-kilahin. Tabangne
sukalbin pegge' sandel ka'am pu Isa Almasi.

20 Pudjite bi Samate bi Tuhanin salama-lama.
Amin.

Bissa panambusan

21 Kémon ka'am me' a'a Tuhanin, me' masandel
pusilsa Almasi malu'uhin, essebte ka'am. Mabo'o
bissa si ka'am isab me' pungtina'ite bi matu'u
manawe'an akuhin we' essebde ka'am.

22Kemon me' masandel pu si Isa matu'uhin, lagi’
ne me' maghinang dem astana’ sultanin, essebde

ka'am. .
23 Karayaw we' luwal ka'am kémon ipat Isa Al-

masi, Panuhutanten bi. Wassalam

